
Ny mba ho feno fisaorana dia baiko mivantana avy amin'ny

Soratra Masina; raha tsy feno fisaorana isika, dia tsy

mankatò (jereo ny 1 Tesaloniana 5:18). Ny fahafenoan’ny

fisaorana, dia toy ny toe-tsaina lehibe indrindra eo amin’ny

fiainana Kristiana, dia avy amin’ny sitrapo, fa tsy amin’ny

fihetseham-po. Tsy voatery mahatsapa feno fisaorana isika

vao afaka misaotra. Ireo manan-janaka dia mampiofana azy

ireo hiteny hoe “misaotra anao”. Any Bretagne, dia tokony

hilaza hoe “misaotra anao” ny ankizy na dia mbola tsy

nandray na inona na inona aza. Resaka fitondran-tena araka

ny tokony ho izy izany.

Matetika Andriamanitra no manao toy izany amintsika, ka

mitaky antsika hilaza hoe “misaotra anao” alohan’ny tena

handraisantsika zavatra. Matetika, raha miandry ny handray

aloha isika, dia tsy hahazo izany.

“Ary aoka hanapaka ao am-ponareo ny

fiadanan'i Kristy, fa ho amin'izany no

niantsoana anareo ho tena iray; ary aoka ho

feno fisaorana hianareo. Aoka ny tenin'i

Kristy hitoetra betsaka ao aminareo amin'ny

fahendrena rehetra, dia mifampianara ka

mifananara amin'ny salamo sy ny fihirana ary

ny tonon-kiram-panahy, mihira amin'ny

fahasoavana ao am-ponareo ho

an'Andriamanitra. Ary na inona na inona

ataonareo, na amin'ny teny, na amin'ny asa,

dia ataovy amin'ny anaran'i Jesosy Tompo

izany rehetra izany, ka misaora

an'Andriamanitra Ray amin'ny alalany.”

(Kolosiana 3:15–17)

Ity andalana ity dia mitaky zavatra roa amintsika: ny hanao

ny zavatra rehetra amin'ny anaran'i Jesosy Tompo, ary

misaotra amin'ny fanaovana izany. Ireo torolalana ireo dia

mihatra amin'ny asa rehetra, na mikosoka ny gorodona ao

an-dakozia, na manadio ny efitra fandroana, na mitondra

fiara, na manoratra taratasy.

Izany dia manome antsika fandrefesana marina ny tsara sy

ny ratsy. Raha misy zavatra tsy azontsika atao amim-

pahatsorana amin’ny anaran’i Jesosy Tompo, ka misaotra

mandrakariva, dia aleo tsy manao izany isika. Ity fomba ity

dia manapaka lisitra iray manontolo amin'ny tokony hatao

sy tsy tokony hatao. Fitsipika fototra hitarihana ny teny sy

ny ataontsika izany.

Misaotra Anao, Tompo ô, noho izay rehetra Nataonao

tamiko. Manambara aho fa hanao ny zavatra rehetra

amin’ny anaran’i Jesosy Tompo aho, ka misaotra

an’Andriamanitra Ray raha manao izany aho. Haneho

fankasitrahana aho, amin’ny anaran’i Jesosy Kristy, Amena.

